
MINUTI

Il-Minuti tal-Laqgħa Nru 20 li saret fil-31 ta’ Jannar 2024 ġew approvati.

KORRISPONDENZA

IĊ-CHAIRPERSON (Onor. Katya De Giovanni): Nagħti merħba lil kull min hawn preżenti għal din il-laqgħa tal-lum. Irċevejna xi korrispondenza li se ngħaddiehilkom. L-ewwel email hija mingħand is-Sur Mark Cachia, Executive Officer, Justice and Peace Commission, fejn ħarġu xi rakkomandazzjonijiet minn xi studju li ħarġu fuq il-ħaddiema għal post tax-xogħol sigur. Min-naħa tiegħi nixtieq li nagħmlu din id-diskussjoni imma ma nixtieqx naqbeż il-lista li diġà għandna. U għalhekk inżiduh ma’ din il-lista u niddiskutuh meta naslu għalih. 

It-tieni email hija mingħand l-Onor. Ivan Bartolo li rċieva talba mingħand Dr Lynn Chircop dwar petizzjoni fuq diversi każijiet li għalihom ġiet ippreżentata petizzjoni dwar id-drittijiet tat-tfal. Kumbinazzjoni jien ukoll Membru fuq il-Kumitat dwar il-Petizzjonijiet u nista’ ngħidilkom li din il-petizzjoni se tiġi diskussa llum stess. Ovvjament sakemm tkun qiegħda tiġi diskussa l-petizzjoni ma nkunux nistgħu nistednuha f’dan il-Kumitat. Ladarba tgħaddi din il-proċedura nkunu nistgħu mbagħad nistednuha sabiex tiġi quddiem dan il-Kumitat ukoll.  

Insejjaħ lill-Onor. Albert Buttigieg.

ONOR. ALBERT BUTTIGIEG: Sinjura President, xtaqt nagħmel referenza għall-korrispondenza li rċevejna mingħand il-Kummissjoni Ġustizzja u Paċi li għamlet diskussjoni fuq studju fuq ħaddiema fix-xogħol tal-kostruzzjoni. Filwaqt li nifhem li hemm suġġetti oħra fil-lista tagħna nħoss li din hija diskussjoni attwali, anke fid-dawl li dan l-aħħar kellna inkjesti pubbliċi proprju fuq dan is-settur. U allura naħseb li dan l-istudju li sar mill-Kummissjoni Ġustizzja u Paċi jitfa’ dawl oġġettiv fuq id-diskussjoni li se nagħmlu. U bħalissa huwa l-mument li niddiskutu dan is-suġġett. Ma naħsibx li dan l-istudju li ġie mħejji minn din il-Kummissjoni huwa wieħed politiku, jiġifieri m’għandux joħloq kontroversji ta’ politika partiġġjana, imma iktar biex insaħħu d-diskussjoni u naraw kif ir-rakkomandazzjonijiet tal-inkjesta qegħdin jipprovaw iħeġġuna ...
IĊ-CHAIRPERSON: Irridu naraw min kien imissu fil-lista. Allura jekk ma jimportax nieħdu deċiżjoni fuq dak li għadek kif għedtilna fil-laqgħa li jmiss u jekk ikun il-każ indaħħluha wara l-laqgħa li jmiss ladarba jkollna l-informazzjoni kollha. Nirringrazzjak tal-punt li għamilt għaliex huwa punt rilevanti. Issa ngħaddu għad-diskussjoni tal-lum li hija diskussjoni dwar l-impjieg tas-social work professionals fl-assenza ta’ biżżejjed social workers.

DISKUSSJONI DWAR L-IMPJIEG TAS-SOCIAL WORK PROFESSIONALS FL-ASSENZA TA’ BIŻŻEJJED SOCIAL WORKERS - KONTINWAZZJONI

IĊ-CHAIRPERSON: Nitlob lir-rappreżentanti tal-MCAST sabiex jersqu mal-mejda. X’qiegħed jagħmel l-MCAST fir-rigward tal-ħaddiema soċjali? Is-Sinjura Ann Marie Cassar.

IS-SINJURA ANN MARIE CASSAR (Direttur, Istitut tas-Servizzi fil-Komunità tal-MCAST): Sinjura President, tajjeb nispeċifika li fil-korsijiet tagħna ma noffrux social work imma noffru social care. Ovvjament għandna l-kors tal-Livell 3, li ddiskutejna l-aħħar darba, li huwa ta’ Diploma in Social Care, imma dak iwassal għall-carers, u allura qisu m’għandux x’jaqsam mad-diskussjoni tal-lum. 

Se nitlaq minn Livell 4, l-Advanced Diploma in Social Care li huwa kors ta’ sentejn. Dan il-kors għandu 120 credit u huwa MQF Level 4 li fih għandna numru ta’ studenti li jattendu. Meta jispiċċaw minn dan il-kors ħafna minnhom jiġu ngaġġati – hawnhekk għandkom il-lista tal-units - fl-irwol ta’ social support worker. L-iktar ħaġa fejn nidħlu bħala MCAST huwa fejn għandek dan l-irwol speċifiku li mhuwiex ta’ social worker imma huwa ta’ dak li jassisti lis-social worker timplimenta l-care plan li tkun ħejjiet. Bażikament hemmhekk għandkom speċi ta’ eżempju ta’ kif jaħdem dan il-każ. U allura inti jkollok social worker ġo skola li qiegħda ssegwi każ ta’ high absenteeism, toħloq care plan u mbagħad is-social support worker tgħin biex timplimenta dak il-care plan. 

Importanti ħafna ngħidu li s-social support worker qed timplimenta l-care plan, però mhijiex hi li qed toħloq il-care plan. Jiġifieri dawn mhumiex social workers imma huma social support workers. Ma jagħmlux clinical work imma sempliċement jimplimentaw il-care plan. Ġieli anke waqt il-kors ikunu diġà qegħdin jaħdmu f’dan l-irwol, ovvjament minħabba d-domanda li hawn. Għandna numru kbir ta’ studenti li mbagħad jibqgħu telgħin għall-B.Hons. in Social Care Management. Again, it does not lead to the social work profession. Aħna ma noffrux social work imma iktar management in social care. Li hemm sabiħ hu li ħafna minnhom imbagħad imorru jagħmlu l-Masters u jkunu eliġibbli għall-warrant. 

Aħna ma noffrux social work għax ovvjament hemm l-liġi. Għandna numru sabiħ ta’ studenti kull sena, kif qed taraw, fejn għandna madwar 20 student li qed jagħmlu degree. F’level 4 għandna bejn 40 u 50, jiġifieri fl-ewwel sena għandna madwar 50  u fit-tieni sena għandna 40. Interessanti ngħid li fl-aħħar snin rajna żieda fin-numri, jiġifieri għamel żmien fejn in-numru tas-social care kien naqas filwaqt li issa qisu hemm interess fih. Naħseb qed nirrikonoxxu x-xogħol tajjeb u siewi li qegħdin jagħmlu dawn l-istudenti li jaħdmu mas-social workers. Min-naħa tagħna dak li qegħdin noffru bħalissa.

Issa jekk għandkom xi mistoqsijiet nipprovaw inweġbuhom mill-aħjar li nistgħu.

IĊ-CHAIRPERSON: L-Onor. Graziella Attard Previ.

ONOR. GRAZIELLA ATTARD PREVI: L-ewwel nett nirringrazzjakom tal-preżentazzjoni. Nixtieq inkun naf jekk hemmx il-ħsieb li jiġi żviluppat il-kors tas-social work. Bħalissa quddiemna għandna wkoll abbozz ta’ liġi biex jibda jsir dan il-kors mill-MCAST. Ftit tal-ġimgħat ilu, kif tista’ tikkonferma inti wkoll Sinjura President, kellna hawnhekk rappreżentanti mill-Università ta’ Malta, u meta semmejna din il-possibbiltà, l-Università ta’ Malta wriet li lesta li tikkollabora sabiex dan il-kors jiġi offrut mill-MCAST. Għalhekk nixtieq inkun naf jekk intomx qegħdin tiżviluppaw kors għas-social work mill-MCAST? 

Dan se jkun f’livell ta’ degree kif inhu s-social care management? U għandkom ħsieb meta jista’ jibda dan il-kors? Jekk intomx forsi wkoll qegħdin tikkollaboraw mal-Università ta’ Malta biex tifformolaw dan il-kors, jew inkella ma’ xi Università barranija biex tagħmlu l-credits. Kif nafu, min jikkwalifika bid-degree ta’ social work jista’ japplika wkoll għall-warrant. Allura kien hemm xi diskussjoni mas-Social Work Professional Board dwar dan? Dawn kienu magħna hawnhekk ukoll. U jekk kien hemm din it-tip ta’ diskussjoni, kif jidhru l-affarijiet li se jiżviluppaw biex ikun hawn dan il-kors? 

IS-SINJURA ANN MARIE CASSAR: Aħna jkollna ħafna studenti li jixtiequ jmorru għas-social work which is a very good sign. Ikollok studenti li juru x-xewqa li jmorru għas-social work imma ovvjament, kif qegħdin bħalissa, mhumiex eliġibbli għall-Università peress li biex tidħol l-Università għandek bżonn l-“A” Levels u l-entry requirements tagħha jibqgħu telgħin internally. Aħna nixtiequ noffruh il-kors għas-sempliċi raġuni li l-ewwel nett għandna numru ta’ studenti li jixtiequ jmorru għalih u t-tieni għaliex bħalissa għandna madwar għaxar full-time social workers li jaħdmu magħna li jgħallmu fis-social care, li huma warranted social workers u li jaħdmu fis-settur ukoll, u li uħud minnhom bid-Dottorat, jiġifieri jispeċifikaw f’areas speċifiċi tas-social work. 

Nemmnu li hemm ħafna x’nistgħu noffru f’dan l-aspett. Ovvjament hemm il-liġi. U aħna għażilna li noqogħdu lura, fis-sens li dment li l-liġi bħalissa timpedixxi milli noffru dan il-kors, ħassejna li ma kienx postna li mmorru nitkellmu mal-bord. Aħna naħdmu ħafna mas-social workers għaliex jiġu l-istitut joffru informazzjoni lill-istudenti u jispjegawlhom dwar is-settur. Għandna dan il-communication channel dejjem miftuħ mas-settur. Ħadna pariri u ideat mingħandhom, però uffiċjalment għadna ma ltqajniex mal-bord. 

ONOR. GRAZIELLA ATTARD PREVI: Qiegħda nistaqsi jekk sarux taħdidiet mal-bord għax biex joħroġ il-warrant il-bord ikun irid jiċċekkja ċerti credits u placements, kif ukoll ikun irid jiċċekkja ċerta esperjenza tas-social worker biex ma jkunx hemm diżappunt għaliex fl-aħħar mill-aħħar, jekk jiġi offrut il-kors, xieraq li min imur għalih jispiċċa bil-warrant. U nafu li din ġrat.

IS-SINJURA ANN MARIE CASSAR: Dan jista’ iseħħ meta nkunu lħaqna qbil mal-bord. Jiġifieri aħna m’aħniex se noffru l-kors jekk ma jkollniex dak il-qbil. Ovvjament ma nixtiqux  inkunu f’dik is-sitwazzjoni biex nissalvagwardjaw l-istudent ukoll. Dak hu l-ħsieb. Però dejjem qegħdin nistennew, jiġifieri lanqas nista’ ngħidlek meta għax jiddependi mit-taħdidiet kemm se jdumu qabel ikollna qbil. Qabel ma jkollna l-liġi lesta għax bħalissa fil-liġi għandek fi kwalunkwe istituzzjoni internazzjonali jista’ jiġi rikonoxxut il-warrant iżda mhux f’istituzzjoni Maltija. 

DR MARIO CARDONA (Viċi Direttur, Istitut tas-Servizzi fil-Komunità tal-MCAST): Fil-liġi għandek jew mill-Università ta’ Malta jew minn kwalunkwe istituzzjoni oħra barranija aċċettabbli għall-Bord. Il-wording kif inhu jaqta’ barra lill-MCAST u qabel ma tiġi emendata l-liġi l-MCAST m’għandux il-possibbiltà li joffri dan il-kors. Kif qalet is-Sinjura Cassar, aħna diġà ħloqna framework u identifikajna persuna li għamlet ħafna ground work fuqu. Tkellimna ma’ membri tal-Bord b’mod individwali biex nieħdu l-feedback tagħhom imma laqgħa diretta mal-Bord għalissa għadna m’għamilniex għax inutli mmorru quddiem il-Bord li m’għandux il-liġi li tħallih jikkonsidra li jagħti warrant lil min jiggradwa mill-MCAST. 

Għalhekk qed nistennew li tinbidel il-liġi u malli l-liġi tiġi emendata, aħna se naqbdu l-framework li ħloqna u mmorru bih għand il-Bord biex jagħtina l-approval tiegħu a priori u mhux wara li jibdew jiggradwaw l-istudenti. Jiġifieri rridu nserrħu rasna biex inkunu nistgħu nserrħu ras l-istudenti li jekk se japplikaw, wara l-gradwazzjoni jkunu eliġibbli li japplikaw għall-warrant ukoll. Naħseb li dan huwa r-raba’ warranting board li qed ikollna x’naqsmu miegħu ...  

ONOR. GRAZIELLA ATTARD PREVI: Il-framework li qed issemmu qegħdin tibbażawh fuq xi benchmark jew inkella fuq ta’ xi università? Dik kienet il-mistoqsija li għamilt l-ewwel fuq l-Università ta’ Malta jew xi università oħra ... 

DR MARIO CARDONA: Il-coordinator li qabbadna sabiex taħdem fuqu rat diversi korsijiet li jsiru kemm f’Malta kif ukoll f’pajjiżi oħra, partikolarment fl-Irlanda, biex noħolqu baċellerat li jkun jista’ jindirizza l-ħtiġijiet legali. 

IS-SINJURA ANN MARIE CASSAR: Ħadna l-feedback mingħand nies li qegħdin jaħdmu fis-settur biex nifhmu eżattament is-soċjetà bħalissa għax tant ħarġu qishom diffikultajiet ġodda li rridu naraw li kemm jista’ ikun nippreparaw l-individwu b’mod tajjeb. Huwa kors ta’ erba’ snin li fih numru ta’ sigħat twal. Dan il-kors huwa full-time. 

DR MARIO CARDONA: Dan ikun it-tieni kors ta’ erba’ snin għax il-baċellerati l-oħrajn tal-MCAST kollha tliet snin. Kull m’għandna l-engineering għax dak marbut ma’ warrant ukoll, u dan ikun it-tieni wieħed fuq erba’ snin. 

IS-SINJURA ANN MARIE CASSAR: Biex tilħaq dak il-livell inti dejjem qed taħdem man-nies li huma vulnerabbli u allura żgur li għandek bżonn dawk l-erba’ snin biex tifhem eżattament il-kors. 

IĊ-CHAIRPERSON: L-Onor. Albert Buttigieg.

ONOR. ALBERT BUTTIGIEG: L-ewwel nett nixtieq nirringrazzjakom tal-preżentazzjoni li tajtuna. Tistgħu jekk jogħġobkom tgħiduli ftit x’inhi d-differenza bejn social care u social work? Dan għaliex id-differenza ma tantx tidher li tispikka ħafna u allura qisu qiegħda toħloq ċerta diffikultà anke għal professjonisti oħrajn. It-tieni mistoqsija hija xi kwalifiċi għandek bżonn għas-social care u xi kwalifiċi għandek bżonn għas-social work? 

IS-SINJURA ANN MARIE CASSAR: Jekk qed naħdmu internament, jiġifieri jekk inti għamilt il-level 4 tagħna, imbagħad tibqa’ tiela’ ...

ONOR. ALBERT BUTTIGIEG: L-ewwel mistoqsija tiegħi kienet fuq x’differenza hemm bejn social care u social work?

IS-SINJURA ANN MARIE CASSAR: Bis-social care, bejn wieħed u ieħor, qiegħed tindirizza l-istess diffikultajiet fis-soċjetà imma s-social worker ikollha ħafna iktar informazzjoni u ħiliet fil-kompetenza li tagħraf kif għandha tindirizza problemi akuti. U għalhekk li social worker hija a warranted profession għaliex qiegħda tindirizza diffikultajiet ta’ persuni vulnerabbli u diffikultajiet individwali. Dan l-ebda każ mhu l-istess bħall-ieħor, u allura trid tanalizza l-każ, trid tiltaqa’ mal-bniedem, tinvolvi ħafna clinical work, qiegħed tpoġġi mal-persuna u tara x’diffikultajiet hemm u tagħraf toħroġ bi pjan speċifiku. Is-social care huwa iżjed ta’ kuljum.

ONOR. ALBERT BUTTIGIEG: Nistgħu nqabbluhom ma’ tabib u nurse? Għandek dik it-tip ta’ relazzjoni? It-tabib huwa dak li jippreskrivi u n-nurse li tieħu ħsieb?

IS-SINJURA ANN MARIE CASSAR: Mhumiex l-istess.

ONOR. ALBERT BUTTIGIEG: Qiegħed ngħid hekk biex min qed isegwina jifhem id-differenza bejn social care u social work. 

IĊ-CHAIRPERSON: Naħseb aktar tista’ tqabbilhom ma’ teacher u learning support educator bħala paragun.

ONOR. ALBERT BUTTIGIEG: U rigward il-kwalifiċi? Xi kwalifiċi titolbu għas-social care?

IS-SINJURA ANN MARIE CASSAR: Biex tidħol għas-social care qed nitkellmu fuq level 4 u level 6, jiġifieri l-advanced diploma u d-degree. Level 4 trid tippreżenta erba’ “O” Levels u tidħol għal-level 4. Imbagħad tagħmel is-sentejn ta’ xogħol kif ukoll il-placement li hemm u fit-tieni sena, fejn hemmhekk naħdmu ma’ setturi differenti, u jibdew jaħdmu mas-social workers, u mbagħad ilestu l-kors. Meta jlestu l-kors minn level 4 tista’ titla’ għad-degree li fih ċerta elementi. Pereżempju, management huwa tliet snin u s-social work huwa erba’ snin.

ONOR. ALBERT BUTTIGIEG: Taħseb li l-fatt li dan il-kors qed jiġi offrut mis-social care ġewwa l-MCAST u s-social work qed jiġri offrut mill-Università jista’ ikun li mhux biss se jkun hemm overlapping imma konfużjoni ta’ roles u forsi anke kompetizzjoni bejn entità u oħra?

IS-SINJURA ANN MARIE CASSAR: Tant hawn domanda li nemmen li ... 

ONOR. ALBERT BUTTIGIEG: Ma tantx jidher li hawn domanda għas-social workers għax qed ikun hawn it-tgergir li mhux ikollna social workers. 

DR MARIO CARDONA: Aħna sa level 4, li huwa komparabbli mal-A Level, MQF Level 4. Għandna l-Advanced Diploma in Social Care li min ilesti l-kors kollu, kif qiegħda tgħid il-kollega tiegħi, jiġi ingaġġat biex jaħdem ma’ social worker u mhux biex ikun warranted social worker għax ma jistax u aħna ma nippretendux li jkun hekk, imma biex jassisti fix-xogħol ta’ social work li jkun hemm bżonn, dejjem taħt il-gwida ta’ social worker.  

Dawk minnhom li jixtiequ jkomplu għal degree fl-MCAST ma jagħmlux Degree in Social Work għax m’għandniex imma jagħmlu Social Care Management. Dawn ħafna minnhom jispiċċaw jaħdmu f’entitajiet tal-Gvern, privati u NGOs li joffru care għall-anzjani, għaż-żgħażagħ kif ukoll għal nies vulnerabbli oħrajn, imma fuq livell ta’ management għaliex huma jaħdmu fil-management ta’ dawn l-entitajiet u ma jagħmlux social work. Aħna m’għandniex degree li jwasslek biex tapplika għall-warrant tas-social work. Għaliex qegħdin naħdmu biex ikollna degree li jista’ iwasslek għall-warrant tas-social workers? 

Għax mill-esperjenza tagħna qed naraw li xi wħud mill-istudenti li japplikaw għad-degree fis-social care management mhux għax għandhom daqshekk eċċitament għal dak ix-xogħol, imma għax fl-MCAST m’għandhomx rotta oħra. Jiġifieri kieku noffrulhom mill-ewwel degree li twassalhom għal social work, jieħdu dik ir-rotta gladly għax jixtiequ jaħdmu f’dik l-area. Imma għalissa mhux possibbli. Allura ħafna minnhom jagħmlu degree fis-social care management u mbagħad wara jerġgħu jmorru l-Università u jagħmlu Masters. Jiġifieri r-rotta tagħhom hija itwal għax internament m’għandniex il-possibbiltà. 

ONOR. ALBERT BUTTIGIEG: Forsi mhux qed nifhem sew imma ma taħsibx li qed tidħol f’kompetizzjoni, fejn l-istudenti jew il-korsijiet tal-Università qed jiġu poached? 

DR MARIO CARDONA: Le, għax l-istudenti tagħna qed noffrulhom rotta oħra. Jiġifieri bħalissa l-unika rotta li għandhom, jekk iridu jsiru social workers, hu li jagħmlu l-BA in Social Care Management u dan ma jintitolahomx sabiex japplikaw għall-warrant għas-social work. Imbagħad wara jerġgħu jmorru l-Università u jagħmlu Masters Degree hemmhekk. Jiġifieri qegħdin itawlu r-rotta probabbli b’sentejn inutilment għax is-social care management mhuwiex xi ħaġa li jixtiequ jagħmlu imma dik hi l-unika rotta li għandhom bħalissa. Jiġifieri jekk aħna noffrulhom kors li jkun approvat mill-Warranting Board tas-social workers li jista’ jwassalhom direttament għall-warrant tas-social work, dawn żgur li jidħlu għalih u jkun option li jgħinhom jieħdu l-warrant qabel mingħajr ma joqogħdu jerġgħu jmorru l-Università jagħmlu sentejn oħra. As such m’aħniex qed nikkompetu mal-Università għax l-istudenti diġà qegħdin għandna u allura mhux qed isir poaching minn x’imkien ieħor. Dik li nixtieq nispjega. Noħolqu rotta għall-istudenti li diġà qegħdin magħna. 

IS-SINJURA ANN MARIE CASSAR: M’għandhomx possibilità li jmorru. Jixtiequ jaħdmu u jaqbdu dik ir-rotta imma ma jistgħux. U aħna għalihom qegħdin naħsbu.

ONOR. GRAZIELLA ATTARD PREVI: Biex jidħlu l-Università iridu jistennew sakemm ikunu mature students.

IS-SINJURA ANN MARIE CASSAR: Hekk hu. 

ONOR. GRAZIELLA ATTARD PREVI: Ikun għad fadal xi sentejn oħra għax la jidħlu magħkom ta’ 16-il sena, sa 19-il sena jkunu diġà laħqu l-ewwel tliet snin u mbagħad ikunu eliġibbli sabiex jidħlu għall-baċellerat fuq is-social work. Qiegħda nifhem sew?  

DR MARIO CARDONA: Jekk jidħlu magħna ta’ 16-il sena, jiġifieri jkunu lestew is-Sekondarja u għamlu sentejn Advanced Diploma, għalqu 18-il sena, qisu s-sentejn li kieku għamluhom il-Junior College, u allura tagħmel sentejn għall-A Levels, u kif tlestihom tibda d-Degree. 

ONOR. GRAZIELLA ATTARD PREVI: Wara sentejn.

DR MARIO CARDONA: Is-sentejn tal-Advanced Diploma.

IĊ-CHAIRPERSON: Ġieli ħdimtu fuq recognition? Għaliex naf li fl-early years għandek studenti li mill-MCAST imorru l-Università mill-ewwel u jispiċċaw id-Degree. F’dan l-ambitu ġieli sar sforz biex min iġib l-Advanced Diploma jmur biex ikun jista’ ikompli d-Degree fis-social work? 

IS-SINJURA ANN MARIE CASSAR: Kienu saru imma ...

ONOR. ALBERT BUTTIGIEG: Forsi mhux qed nifhem sew imma jista’ ikun li mhux is-suġġett ... 

DR MARIO CARDONA: Ma nistax nifhem għalfejn qed innaqqsu l-kwalità!?

ONOR. ALBERT BUTTIGIEG: Għaliex biex tidħol l-Università għandek bżonn ċertu livell ta’ akkademja. Issa jekk dawn mhumiex kapaċi jidħlu jew mhumiex lesti jew mhumiex ippreparati biżżejjed biex jidħlu fuq dak il-livell, se jidħlu bil-maturity clause u allura se jitilfu ċerti kwalifiċi.

IS-SINJURA ANN MARIE CASSAR: Le, le, mhux qed jidħlu bil-maturity clause imma se jibqgħu telgħin. 

ONOR. ALBERT BUTTIGIEG: Għadkom kemm għedtu li jibqgħu telgħin u mbagħad jgħaddu bil-maturity clause. 

IS-SINJURA ANN MARIE CASSAR: Le, le, mhux hekk. Daħlu għal-level 4 u bdew b’erba’ “O” Levels u għamlu s-sentejn kors. F’dawn is-sentejn kors aħna nkissruhom fuq is-social care u għandhom żewġ placements li jridu jgħaddu minnhom bilfors.

ONOR. ALBERT BUTTIGIEG: Imma min-naħa l-oħra jekk jiena student u rrid nidħol l-Università u m’għandix ir-requirements meħtieġa, nidħol l-MCAST biex imbagħad nitla’ minn hemm. Sewwa qed ngħid? 

IS-SINJURA ANN MARIE CASSAR: Ir-requirements huma differenti għaliex għandek rotot differenti. 

ONOR. ALBERT BUTTIGIEG: Nistgħu nkunu qegħdin nimmiraw biex iż-żgħażagħ tagħna ma jġibux ir-requirements għall-Università u ngħidulhom li xorta waħda jistgħu jikkuntentaw bil-ftit li jkollkom. 

IS-SINJURA ANN MARIE CASSAR: Le, mhux inqas jew iktar imma qed nitkellmu fuq rotot differenti. Aħna qegħdin naqbdu studenti li jaħdmu hands-on, li għandhom pjuttost ...

ONOR. ALBERT BUTTIGIEG: Skużani imma naħseb li hawnhekk jien nista’ nistaqsi hux hekk!?

DR MARIO CARDONA: Iva, mela, mela. 

ONOR. ALBERT BUTTIGIEG: Li jkollok verbal communication li mhux taqbel miegħi għandek kull dritt imma jien għandi kull dritt li nistaqsi wkoll! 

DR MARIO CARDONA: Ovvjament, għalhekk qegħdin hawn. 

IS-SINJURA ANN MARIE CASSAR: Pjuttost nemmen li hawnhekk għandek studenti li qegħdin imissu mas-settur diġà. Inti qed tgħidli “A” Level fil-Malti u fl-Ingliż pereżempju huwa aħjar minn xi ħadd li diġà qed jaħdem mas-social worker? F’level 4 dawn ikunu diġà qegħdin jagħmlu placements mas-social worker.  

ONOR. ALBERT BUTTIGIEG: Il-punt tiegħi huwa li biex tidħol l-Università għandek bżonn ċerta livell ta’ akkademja mentri biex tidħol l-MCAST huwa inqas. Ftehemna? Le.

IS-SINJURA ANN MARIE CASSAR: Le, huwa differenti xorta għal-level 4. L-MQF Level huwa l-istess. Ejja ngħidu daħal student il-Junior College u għamel żewġ “A” Levels tal-Malti u l-Ingliż. Aħna minflok qed jagħmlu l-Malti u l-Ingliż qed jagħmlu numru ta’ units ...

DR MARIO CARDONA: Għandhom 120 credit b’kollox li jridu jġibu.

IS-SINJURA ANN MARIE CASSAR: Ħalli naqralek uħud mill-units li jridu jagħmlu; aspects of challenging behaviour and effective communication, infection, prevention and control, anti-discriminatory practice in health and social care, vocational experience in health and social care, social care skills, caring for individuals with additional needs, sociological perspectives in health and social care, health and social care: anatomy and physiology, lifespan development, critical thinking, degenerative diseases, the importance of nutrition in health and social care ...

ONOR. ALBERT BUTTIGIEG: U dawn iservu minflok xiex?

IS-SINJURA ANN MARIE CASSAR: Għadni ma qrajtlekx il-lista kollha.  

ONOR. ALBERT BUTTIGIEG: Imma dawn iservu minflok l-“O” Levels?

IS-SINJURA ANN MARIE CASSAR: Dawn iridu jgħaddu kollha minnhom. 

DR MARIO CARDONA: Dawn minflok l-“A” Levels. 

IS-SINJURA ANN MARIE CASSAR: Sa level 4. Jiġifieri huma diġà qegħdin jiksbu l-ħiliet u qegħdin jaħdmu ma’ social workers f’żewġ placements, fejn qed jagħrfu l-ewwel nett x’inhu x-xogħol, kif iridu jaħdmu u għandhom lil xi ħadd li qed jagħmlilhom il-mentoring kif għandhom jaħdmu. Kważi kważi dawn diġà qegħdin jiksbu ħiliet li mbagħad jekk jidħlu għad-Degree, se jkunu jistgħu ovvjament ikomplu jibnu fuqhom. Mela minflok qed nistudja suġġett akkademikament, qed nagħmel il-units akkademiċi tiegħi ... Inti għandek żewġ units ta’ placements, wieħed fl-ewwel sena u wieħed fit-tieni sena. 

L-oħrajn xorta jridu jiksbu l-livell akkademiku. Trid tgħaddi mill-units kollha. Il-units kollha miktubin minn social workers u jekk ningħataw il-possibbiltà li noffru  dan il-kors se jkunu qegħdin jiksbu ħiliet li mbagħad se jużaw fid-Degree u se jibnu fuqhom waqt li qegħdin jaħdmu diġà bħala social support workers. Jiġifieri naħseb li huma individwi validi ħafna u tkun ħasra li ma nagħtuhomx l-opportunità, speċjalment fis-sitwazzjoni li hemm bħalissa. 

IĊ-CHAIRPERSON: Meta kontu qegħdin tikkonsidraw din il-kwestjoni biex tinfetaħ id-Degree, jekk il-liġi tiġi emendata, tikkonsidraw li tiftħuh il-kors?

DR MARIO CARDONA: Niftħuh żgur, fis-sens li x-xogħol diġà beda imma kif għedtlek, bħalissa qiegħed on hold sakemm ikun hemm l-emenda fil-liġi. 

IĊ-CHAIRPERSON: Tajjeb li nkunu nafu l-istorja. Meta kien sar il-BA Hons. in Health & Social Care Management kien inħoloq biex il-professjonisti, jiġifieri n-nurses u s-social workers, ma nisirquhomx mill-hands-on practice għaliex konna nafu li kien se jkun hemm nuqqas, u jkollna nies apposta biex jimmaniġġjaw id-djar tal-anzjani u d-djar residenzjali. Dak kien l-għan tal-BA Hons. U għalhekk staqsejt għax forsi ma sarx arranġament jew forsi sibtu xi bibien magħluqin mill-Università, biex min jibda l-MCAST ikun jista’ ikompli l-Università għax onestament hija ħasra li f’pajjiż żgħir bħal tagħna rridu noqogħdu kważi kważi nirduppjaw kollox għax ma jkollniex pathways edukattivi li wieħed jista’ jimxi minn istituzzjoni għall-oħra b’mod iktar li jkun seamless. 

Hawn xi mistoqsijiet oħrajn? (Onor. Membri: Le) Jidher li m’hawnx iktar mistoqsijiet.

DR MARIO CARDONA: Malli jkun hemm l-emenda fil-liġi ... Kif qalet il-kollega tiegħi aħna għamilna ammont ta’ laqgħat ta’ konsultazzjoni anke ma’ stakeholders differenti sabiex nieħdu l-feedback tagħhom. 

IĊ-CHAIRPERSON: Mal-Ministru Michael Falzon tkellimtu? Naf li se jkun hemm xi emendi fit-18 tax-xahar u se nibdew diskussjoni fuq l-emendi tal-liġi tal-ħaddiema soċjali. Ma nafx jekk daħħalniex din l-issue għax għadni ma rajthiex.

DR MARIO CARDONA: Minħabba li ħafna konsultazzjoni diġà saret mal-istakeholders differenti, malli l-liġi tinbidel nitolbu laqgħa mal-bord biex ninformawhom bil-konsultazzjonijiet li għamilna u xi framework ħriġna bih. Jekk il-bord jagħtina l-go ahead jew, kif ġralna ma’ bordijiet oħrajn, ikun hemm ftit toing and froing, jagħtuna l-feedback u aħna nbiddlu u nirranġaw, kif naqblu fuq il-framework inkunu nistgħu mmexxu f’dak l-istadju.

IS-SINJURA ANN MARIE CASSAR: Nista’ nassigura li min-naħa tagħna għandna social workers li huma warranted u huma proud social workers. Xi ħaġa li ninnota hi li min hu social worker dejjem jibda biha u jgħidlek li huwa social worker. It is something that they are proud of. L-intenzjoni tagħna hi li mhux talli nżommu l-livell imma talli naraw li qegħdin nilħqu aktar nies u li nżommu l-livell li hemm, anzi jekk jista’ ikun nagħmluh aħjar. 

IĊ-CHAIRPERSON: Ħafna minnhom kelli l-unur li naħdem magħhom u minn hawnhekk insellmilhom u nirringrazzjahom tax-xogħol siewi li jagħmlu. Naf li ġieli jidħlu  studenti l-MCAST li forsi ma tantx kellhom esperjenza sabiħa tal-edukazzjoni u mbagħad l-MCAST temmen fihom u terġa’ tagħtihom id-dinjità ta’ student. Minn hawnhekk nixtieqkom twassluli din it-tislija u dan ir-ringrazzjament lil kull min jagħti dan is-servizz u lil min verament ipoġġi l-istudent fiċ-ċentru tas-servizz li jagħti. 

ONOR. GRAZIELLA ATTARD PREVI: Laqatni ħafna l-kumment li għadkom kif għedtu u ċjoè li qed tistennew biss li jkun hemm din il-bidla fil-liġi u li qisu l-unika ħaġa li qed timblokka hija l-mod ta’ kif inhi miktuba l-liġi. U allura qegħdin tistennew l-approvazzjoni mill-Bord ħalli ...

DR MARIO CARDONA: Hekk hu. Dan huwa l-proċess li mxejna bih ma’ bordijiet oħrajn tal-warrants.

ONOR. GRAZIELLA ATTARD PREVI: Jiġifieri tapprezzaw li l-mod kif trid tinbidel il-liġi hu li l-kors li joffri l-MCAST ikun approvat mill-bord.

DR MARIO CARDONA: Hekk hu. Aħna m’għandna l-ebda interess li nagħtu false hopes lill-istudenti u rridu nserrħu rasna wkoll. Għaddejna minn biżżejjed esperjenzi. 

IS-SINJURA ANN MARIE CASSAR: Ovvjament aħna li nixtiequ huma s-suġġerimenti tal-bord. Dik aħna nagħmluha dejjem. Bħala MCAST kultant snin nirrevedu l-korsijiet tagħna biex naraw li dak li qegħdin ngħallmu għadux validu billi naħdmu mas-settur. Jiġifieri f’dan il-każ il-parir li se jagħtuna ovvjament se nisimgħuh. 

IĊ-CHAIRPERSON: Min-naħa tagħna nikkonkludu d-diskussjoni hawnhekk. Nirringrazzjakom ħafna talli erġajtu ġejtu quddiemna. Forsi darb’oħra tkunu tistgħu tkellmuna fuq il-kors.
 AFFARIJIET OĦRA

IĊ-CHAIRPERSON: Bħala affarijiet oħra nixtieq ninformakom li se ssir laqgħa konġunta bejn il-Kumitat Permanenti dwar l-Affarijiet Soċjali u l-Kumitat Permanenti dwar is-Saħħa sabiex jiġi diskuss ir-rapport annwali tas-saħħa mentali. Tkellimt maċ-Chairperson l-Onor. Malcolm Paul Agius Galea, u hemm qbil biex niltaqgħu fl-20 ta’ Marzu fil-5.00 p.m. Għalhekk nitlobkom sabiex iżżommu din id-data vojta. 

ONOR. ALBERT BUTTIGIEG: Nistgħu nkunu nafu x’se nkunu qegħdin niddiskutu?  

IĊ-CHAIRPERSON: Dakinhar se jkollna laqgħa konġunta bejn dawn iż-żewġ kumitati. 

ONOR. ALBERT BUTTIGIEG: Possibbli jkollna kopja tar-rapport biex nilħqu nippreparaw?

IĊ-CHAIRPERSON: Se jgħaddilkom kopja tar-rapport is-Segretarju tal-Kumitat. Hawn rimarki oħrajn? (Onor. Membri: Le) Jidher li m’hawnx iktar rimarki u għalhekk nistgħu nikkonkludu d-diskussjoni tagħna. Nirringrazzjakom. 

Fis-6.15 p.m. il‑Kumitat aġġorna għal data li tiġi komunikata aktar tard.

